
“No komment”, Simonyan!
Elə personalar var ki, onların danışmasından susması daha faydalıdır. Həm özü, 

həm də təmsil etdiyi qrup, partiya, hətta yüksək vəzifə tutduğu dövlət üçün. Ermənistan 
parlamentinin sədri Alen Simonyan yenə öz ampluasına uyğun şəkildə davranır. İctimaiyyət 
dəfələrlə onun tutduğu vəzifəsinə və diplomatik ranqına uyğun olmayan hərəkətlərinin 
şahidi olub, diletant və gülünc açıqlamalarını eşidib. Parlamentin iclaslarında tez-tez 
deputatları təhqir edən, küçədə müxalifətçinin üzünə tüpürən Simonyan bir gün sonra 
xarici telekanala müsahibəsində Ermənistanın “Qafqazın ən demokratik ölkəsi” olduğunu 
bəyan edir. İkinci Qarabağ müharibəsinin gedişində biz də erməni spikerin boğazdan 
yuxarı çox sözlərindən “agah olmuşuq”. 

Bir müddət bundan əvvəl erməni me-
diası spiker Alen Simonyanla təhlükəsizlik 
şurasının katibi Armen Qriqoryan arasında 
pərdəarxası mübarizənin getdiyi barədə xə-
bərləri tirajlayırdı. Mübarizə açıq hücumlar 
və korrupsiya ittihamları səviyyəsinə çatan-
da Simonyan baş nazirə Qriqoryanın fəaliy-
yəti barədə “donos” çatdırıbmış. Paşinyan 
da öz növbəsində, spikerin yadına ailə üzv-
lərinin “Synergy” şirkətinin tender satınal-
masında iştirakını salıb. Bundan sonra qar-
daşının həyat yoldaşının həbsinə səbəb olan 
korrupsiya qalmaqalı ilə bağlı medianın 
sualını şərh etməməsi spikeri əməlli-başlı 
qınaq obyektinə çevirmişdi. 

Yayılan xəbərlərdə deyilirdi ki, hakim 
partiyanın bəzi üzvləri Paşinyandan Simon-
yanın istefasını tələb ediblər. Yəni, onlar 
hesab edirlər ki, Alen Simonyanın adı ilə 
bağlı “çoxseriyalı” qalmaqallar partiyanın 
nüfuzuna və reytinqinə mənfi təsir göstərir.

Dünən isə Ermənistan parlamentində 
jurnalistlərlə söhbətində spiker Alen Simon-
yana “Azərbaycan Prezidenti İlham Əliye-
vin “bu gün bizim bir tələbimizlə Ermənis-
tan Qazaxın dörd kəndini qaytardı. Bundan 
sonra da belə olacaq” bəyanatını necə şərh 
edərdiniz?” – sualı ünvanlanıb. O, suala 
“Mən Azərbaycan Prezidentinin sözlərinə 

münasibət bildirmək istəmirəm” formasın-
da cavab verib. Amma sualdan yayınmağın 
mümkün olmadığını görən Simonyan Azər-
baycan Prezidentinin bəyanatının daxili au-
ditoriya üçün nəzərdə tutulduğunu ərz edib. 
Erməni spiker sualın ətrafında “dolanmağa” 
başlayıb: “Görüşlər zamanı biz bu məsələni 
qaldırırıq. Danışıqlarda bir lüğətdən, ictimai 
yerlərdə isə başqa sözdən istifadə edilməsi 
bizim üçün həmişə təəccüblü və qəbuledil-
məzdir. Mən özümü misal çəkə bilərəm: 
azərbaycanlı həmkarımla danışıqlar aparan-
da qarşı tərəfdə belə təəssürat yaranır ki, bu, 
çoxdan gözlənilən, çox mehriban görüşdür. 
Ona görə biz deyirik ki, nifrət sözünü azalt-
maq lazımdır, radikal siyasi ritorika aradan 
qaldırılmalıdır. Çünki bu, real danışıqlara 
mane olur”. 

Maraqlı paradoksdur. Xalqını qonşula-
rına qarşı nifrət ideologiyasına kökləyən, 
“məğlubedilməz” ordusunun müharibə baş-
layarsa, Azərbaycanın yeni ərazilərini işğal 
etməklə “xariqələr” yaratmağa qadir olma-
sından dəm vuran Ermənistan hakimiyyəti 
indi bizi müharibə ritorikasından çəkinməyə 
çağırır. Bəs, 30 il ərzində Bakının sülh ça-
ğırışlarını qulaqardına vuran, münaqişənin 
dinc yolla həllindən imtina edən İrəvanın 
keçmiş və indiki isteblişmentinin dikbaş, 
saymazyana davranışını, hərbi hədə-qorxu-
larını kimin ayağına yazaq? Bunları şərh 
etməyə Alen Simonyanın sözü və arqumen-
ti varmı? Yoxdur! Ona görə də onun üçün 
həm şəxsi problemləri, həm də dövlət işləri 
ilə bağlı tutacağı ən doğru mövqe “no kom-
ment”dir. Bir də ki, Bakı sülhlə bağlı bütün 
zəruri təklif və şərhlərini Ermənistan haki-
miyyətinə çatdırıb. İndi onun vəzifəsi eşit-
diklərinə şərh vermək yox, onlara şərhsiz və 
şərtsiz əməl etməkdir.         

İ.HƏSƏNQALA 
XQ 

Replika 

Oskanyan yenə xərifləyir
Keçmiş XİN rəhbəri Azərbaycanla sülhə qarşı

Ermənistanın sabiq xarici işlər naziri, qocaldıqca ağlını da itirən Vardan Oskanyan 
xərifləyir.  Qeyd edək ki,  o,  “Vətən naminə Tavuş” hərəkatı adlı növbəti erməni avantürası 
start götürəndə də dilə gəlmişdi. Demişdi ki, hərəkatın rəhbəri arxiyepiskop Baqrat 
Qalstanyanı baş nazir postunda görür. Dünyəvi adlandırılan dövlətdə mühüm vəzifə tutan 
biri olasan, axırda deyəsən ki, keşişin ölkə  rəhbəri olmasına razıyam. Göründüyü kimi, 
Oskanyanın dövlət anlayışından xəbəri yoxdur. 

Oskanyan yarımçıq bildiyi diplomatiyanı 
yenidən işə salaraq deyib ki, hazırda Azər-
baycanla Ermənistan arasındakı sülh gün-
dəmi qarşılıqlı əsasda deyil və Ermənistanı 
alçaltmaq məramına söykənib. Əlbəttə, Er-
mənistanda bu fikirdə olanların sayı az deyil. 
Belələri reallıq hissini itirmiş zombilərdir. 
Bəs nəyə görə Oskanyanın dediklərinə diqqət 
yetirilməlidir? 

Bu zat uzun müddət ölkənin xarici si-
yasətinə rəhbərlik edib. Yəni, haqqında söz 
açdığı qeyri-bərabər mühitin formalaşmasın-
da təqsiri böyükdür. Baş nazir Nikol Paşin-
yan heç də əbəs yerə ölkəyə özündən əvvəl 
rəhbərlik edənləri qınamaq yolu tutmur. O, 
nə dediyinin fərqindədir. Paşinyan yaxşı bilir 
ki, ekslərin illərdir daşıdığı Qarabağ avantü-
rası yekunda 44 günlük müharibə reallığını 
yaratdı. Doğrudur, “Qarabağ Ermənistandır 
və nöqtə” bəyanatını verən Nikol idi. Yəni, 
bilavasitə müharibəyə səbəb onun bu yöndə 
populustcəsinə dillənməsidir. Ancaq Paşin-
yanın rəhbərlik etdiyi cəmiyyət xəstədirsə, 
bu adam üçün başqa yol qalmırdı. Nikolun 
prizmasından yanaşsaq, xəstələrə həqiqəti 
göstərməyə ehtiyac duyulurdu və baş nazir 
bunu etdi…  

Məsələ burasındadır ki, həmin xəstə cə-
miyyət 44 günlük müharibədəki acınacaqlı 
durumdan nəticə çıxarmadı. Bu gün də re-
vanşist-şovinistlər önə çıxır, ağzıköpüklü bə-
yanatlar səsləndirirlər. V.Oskanyan onlardan 
biridir. O deyir ki, Azərbaycanla sülh gün-
dəmi çərçivəsində yaşananlar Ermənistanın 
ərazi bütövlüyünün, ölkə konstitusiyasının 
açıq-aşkar pozulmasıdır. Digər yandan isə 
keçmiş nazir demokratiyadan danışaraq vur-
ğulayır ki, ölkədə baş verənlər Ermənistanın 
kövrək demokratiyasının tamamilə məhvidir 
və bu proses də ağrılıdır. Təsəvvür edin, illər-
lə Ermənistanı çapıb-talamış, hər cür qanun-
suzluq, ədalətsiz edən rejimdə məsul vəzifə 
tutmuş şəxs indi arsız-arsız demokratiyadan, 
ərazi bütövlüyünün pozulması xüsusunda 
konstitusiyanın aliliyinə hörmətdən söz açır. 

“Bu, qarşılıqlı razılıq əsasında delimitasi-
ya prosesi deyil. Bu, sadəcə olaraq, müharibə 
və işğal təhlükəsi altında olan Ermənistanın 
Azərbaycanın tələblərinə tabe olmasıdır. 
Təslim olma prosesi yeni başlayır və sonda 
Ermənistan ərazilərinin, strateji mövqelərinin 
və nəqliyyat marşrutlarının xeyli hissəsini 
itirəcək. Hazırkı şərtlərlə sülh müqaviləsi-
nin imzalanması Ermənistanın daimi şəkildə 
Azərbaycana tabe olmasına gətirib çıxaracaq 
ki, bu da ölkəni strateji dəyərdən məhrum 
duruma salacaq və onu total avtoritar polis 
dövlətinə çevrilmək yoluna sürükləyəcək”, – 
deyən Oskanyanın həyasızlığı heyrət doğur-
maya bilməz. Ancaq keçmiş nazirin sərsəm-
ləmələri yalnız bununla bitmir.  

V.Oskanyan bildirir ki, Ermənistan indiki 

durumla razılaşaraq real danışıqlar aparmır, 
təzyiq altında təslim olur. Bu, məcburiyyət və 
hərbi təhdidlərin suverenlik və öz müqəddə-
ratını təyinetmə prinsiplərini sarsıdan şərtləri 
diktə etdiyi təhlükəli presedent yaradır. Kritik 
ərazilərin potensial itkisi Ermənistanın mü-
dafiə qabiliyyətini zəiflətməklə yanaşı, həm 
də onun iqtisadi və logistik sabitliyini, milli 
təhlükəsizliyini daha da təhlükə altına salır. 
Üstəlik, Azərbaycanla sülh razılaşmasınnın 
ölkədaxili nəticələri də ağır olacaq. Suve-
renliyin azalması və daxili təzyiqin artması 
ilə Ermənistan avtoritar idarəçiliyin davamlı 
yüksəlişi ilə üzləşir. Çünki dövlət daxili nara-
zılığı idarə etmək üçün hakimiyyətə nəzarət 
və demokratik proseslərin ələ keçirilməsinə 
üstünlük verir: “44 günlük müharibənin bit-
məsindən bəri avtoritar polis dövlətinə doğru 
keçid artıq vətəndaş azadlıqlarını sarsıdıb, 
siyasi müxalifəti sıxışdırıb və hakimiyyəti 
ayrı-ayrı şəxslərin əlində cəmləyib, milləti 
gələcək inkişafa həsrət qoyub”.

Bəli, Oskanyanın dedikləri indiki Ermə-
nistanın acı mənzərəsidir. Başlıca məsələ bu 
mənzərə haqqında onun kimi bivecin danış-
masıdır. İsa Peyğəmbərlə (ə.) bağlı məşhur 
hadisədə deyildiyi kimi, daşı günahı olma-
yan atsın. Oskanyan günahkardır, özü də 
lap yekəsindən. Onun ölkə adına söz deməsi 
yolverilməzdir. Həm də ona görə ki, bu iy-
rənc məxluq siyasi oyunların içərisindədir. 
O, Ermənistandakı revanşist-şovinist kəsimin 
ən “parlaq” nümayəndəsi obrazındadır. Acı-
nacaqlı durum budur ki, Oskanyan və onun 
kimi potensial cinayətkarlar azadlıqdadırlar 
və hansısa formada ictimai rəyi manipulya-
siya edirlər. Ən pisi isə belələrinin qaldırdıq-
ları vay-şivən ritorikasının Cənubi Qafqazda 
çoxdandır gözlənilən sülh mühitinin forma-
laşmasına əngəl törətməsi, bu coğrafiyadakı 
xalqların dinc və birgəyaşamına maneçilik 
yaratmasıdır. Daha bir məqam isə odur ki, 
V.Oskanyan və onun kimilər bölgədə sabit-
liyi pozmaq istəyənlərin dirijor çubuğu ilə 
hərəkətə gəlirlər. 

R.ƏVƏZ 
XQ

Ceyhun Bayramovun İtaliya və Ukrayna səfirləri ilə görüşü

Mayın 21-də Xarici İşlər naziri Ceyhun Bayramov İtaliyanın ölkəmizdə yeni 
təyin olunmuş səfiri Luka Di Canfrançesko ilə görüşüb.

Görüşdə iki ölkə arasında çoxölçülü 
strateji tərəfdaşlıq münasibətlərindən 
irəli gələn məsələlər, habelə cari regi-
onal vəziyyət müzakirə olunub.

Ceyhun Bayramov postmünaqişə 
dövründə bölgədə mövcud vəziyyət və 

reallıqlar, işğaldan azad olunmuş əra-
zilərdə aparılan genişmiqyaslı bərpa 
və quruculuq işləri, habelə Azərbaycan 
və Ermənistan arasında normallaşma 
prosesi barədə qarşı tərəfi ətraflı mə-
lumatlandırıb. 

İtaliya şirkətlərinin yenidənqurma 
səylərinə töhfəsi məmnunluqla qeyd 
edilib. Ölkəmizdə mina təhdidi məsələ-
si diqqətə çatdırılıb, minasızlaşdırma 
fəaliyyəti sahəsində əməkdaşlıq im-
kanları dəyərləndirilib. 

Ölkəmizdə səfir təyin olunmasın-
dan məmnun olduğunu bildirən Luka 
Di Canfrançesko fəaliyyəti müddətində 
mövcud çoxölçülü strateji tərəfdaşlıq 
münasibətlərinin inkişafı istiqamətində 
çalışacağını qeyd edib.

***

Həmin gün xarici işlər naziri Cey-
hun Bayramov Ukraynanın ölkəmizə 
yeni təyin olunmuş səfiri Yuriy Husyev 
ilə də görüşüb.

Tərəflər iki ölkə arasında strateji 
tərəfdaşlıq əlaqələrinin iqtisadiyyat, ti-
carət, enerji təhlükəsizliyi, nəqliyyat və 
kommunikasiyalar, humanitar və sair 
istiqamətlərdə inkişafından məmnun 
olduqlarını qeyd ediblər.

Səfir Yuriy Husyev Azərbaycanın 
Ukraynanın ərazi bütövlüyü və suve-
renliyinə göstərdiyi daimi dəstəyə, o 
cümlədən, Ukraynaya humanitar yar-
dımlara görə təşəkkür edib.

Çin Azərbaycanın Orta  
Dəhlizdə roluna önəm verir 

Çində səfərdə olan “Azərbaycan 
Dəmir Yolları” QSC-nin sədri Rövşən 
Rüstəmov “Çin Dəmir Yolları” dövlət 
korporasiya şirkətinin sədri cənab Liu 
Jenfanq ilə görüşüb. 

Söhbət zamanı ADY nümayəndə 
heyəti Orta Dəhlizin inkişafı istiqamətin-
də Azərbaycan tərəfinin həyata keçirdiyi 
layihələr, yeni reallıqlar və imkanlar barə-
də geniş təqdimatla çıxış edib. Təqdi-
matda ADY-nin cari ilin dörd ayı ərzində 
Orta Dəhlizlə yük daşımalarının həcminin 
2023-cü illə müqayisədə 35 faiz artdığı, 
Çinin Sian limanından bu dəhlizlə, ümu-
milikdə, 60 blok qatarın yola salındığı, 
eləcə də Bakı–Tbilisi–Qars dəmir yolu 
xətti ilə yük daşımaların bərpa edildiyi və 
onun yükburaxma qabiliyyətinin artıq illik 
5 milyon tona çatdırılması barədə məlu-
mat verilib.

Tərəflər Orta Dəhlizin rəqabət və yük-
daşıma qabiliyyətini artırmaq üçün Çin 
tərəfinin dəmir yolu ilə tranzit daşımaların 
və Azərbaycan ərazisindən keçən tranzit 

marşrutu üzrə daşımaların subsidiyalaş-
dırılması haqqında fikir mübadiləsi apa-
rıb. ADY-nin Qərb–Şərq istiqamətində 

Türkiyə və Azərbaycandan Çinə qayıdan 
yük axınının formalaşdırılmasına kömək 
etməyə hazır olduğunu bildirilib.

Azərbaycan–Özbəkistan Regionlararası Forumu

Mayın 21-də Qubada təşkil edilən II Azərbaycan–Özbəkistan Regionlararası 
Forumunda ölkələrimizin bölgələrinin iqtisadi potensialı və tərəfdaşlığın inkişaf 
etdirilməsi imkanları müzakirə olunub, ikitərəfli sənədlər imzalanıb.

Azərbaycanın iqtisadiyyat naziri Mi-
kayıl Cabbarov vurğulayıb ki, dövlət 
başçılarının siyasi iradəsi və birgə səy-
ləri ölkələr arasındakı strateji tərəfdaşlıq 
əlaqələrinin təməlini təşkil edir. Özbə-
kistanla qarşılıqlı münasibətlərdə iqtisa-
di-ticarət əməkdaşlığı mühüm rol oyna-
yır. İnvestisiya üzrə işbirliyi inkişaf edir. 
Nizamnamə kapitalı 500 milyon dollar 
olan Azərbaycan–Özbəkistan İnvestisiya 
Şirkətinin fəaliyyəti hər iki dövlətdə, eləcə 
də üçüncü ölkələrdə investisiya layihələ-
rinin gerçəkləşdirilməsinə hesablanıb. 
İşğaldan azad olunmuş ərazidə qardaş 
ölkənin sərmayəsi ilə tekstil müəssisə-
sinin qurulması və ilkin mərhələdə 400-
dən çox iş yerinin yaradılması hədəf-

lənir. Bundan əlavə, sənayenin bir sıra 
istiqamətləri, eləcə də nəqliyyat-logistika 
üzrə işbirliyinin möhkəmləndirilməsi üçün 
münbit şərait var.  

Özbəkistanın investisiya, sənaye və 
ticarət naziri Laziz Kudratov yüksək sə-
viyyəli Azərbaycan–Özbəkistan münasi-
bətlərinə, ölkəsinin Azərbaycanla iqtisa-
di-ticarət əməkdaşlığının güclənməsinə 
önəm verdiyini vurğulayıb. 

Ağdam, Füzuli və Xocavənd rayon-
larında Prezidentin xüsusi nümayəndəsi 
Emin Hüseynov  AZPROMO-nun icraçı 
direktoru Yusif Abdullayev, Azərbaycan 
Respublikasının Kiçik və Orta Biznesin 
İnkişafı Agentliyinin İdarə Heyətinin səd-
ri Orxan Məmmədov,  ölkəmizin işgüzar 

mühiti, investisiya imkanları, Özbəkis-
tanla nəzərdə tutulan əməkdaşlıq təd-
birləri, işgüzar dairələr üçün potensial 
birgə fəaliyyət istiqamətləri barədə çıxış 
ediblər.

Quba Rayon İcra Hakimiyyətinin baş-
çısı İlqar Mahmudov, Mingəçevir Şəhər 
İcra Hakimiyyətinin başçısı İlham İsma-
yılov, Biləsuvar Rayon İcra Hakimiyyə-
tinin başçısı Faiq Qürbətov, Daşkənd 
şəhəri hakiminin müavini Zafarxuja Tur-
sunov, Buxara vilayəti hakiminin müavini 
Rizo Asadov, Sırdərya vilayəti hakiminin 
müavini Şoxrux İsakulov təmsil etdikləri 
inzibati ərazi vahidlərinin iqtisadi poten-
sialı, həyata keçirilən layihələr barədə 
məlumat verib, əməkdaşlıq perspektivləri 
barədə fikirlərini bölüşüblər. 

Forumda Azərbaycan Respublikası-
nın Prezidenti İlham Əliyevin Özbəkis-
tana dövlət səfərinin iqtisadi hissəsinin 
hazırlanmasına dair Yol Xəritəsi, həmçi-
nin Azərbaycan və Özbəkistan arasında 
Füzuli və Gülüstan, Biləsuvar və Termez, 
Mingəçevir və Namanqan şəhərlərinin 
qardaşlaşması barədə sazişlər imzala-
nıb. 

Tədbir çərçivəsində “B2B” formatda 
görüşlər keçirilib.

Forum zamanı Özbəkistan–Azərbay-
can İşgüzar Şurasının 4-cü iclası da olub. 
Tədbirdə əvvəlki iclaslar zamanı müəy-
yənləşdirilmiş tapşırıqlar üzrə görülmüş 
işlər, eləcə də iki ölkənin işgüzar dairələri 
arasında əlaqələrin gücləndirilməsi im-
kanları dəyərləndirilib. 

İqtisadiyyat naziri Mikayıl Cabbarov 
və Özbəkistanın investisiya, sənaye və 
ticarət naziri Laziz Kudratov Xaçmazda 
yerləşən Qafqaz Konserv Zavodunun və 
“Azərxalça”nın Şabrandakı emalatxana-
sının fəaliyyəti ilə tanış olublar. 

Azərbaycan Respublikası Nazir-
lər Kabinetinin 2017-ci il 21 dekabr 
tarixli 584 nömrəli Qərarı ilə təsdiq 
edilmiş “Baza maliyyələşdirilməsi-
nin subyektləri olan elmi müəssisə 
və  təşkilatların Siyahısı”nda dəyi-
şiklik edilməsi haqqında

Azərbaycan Respublikası Konstitu-

siyasının 119-cu maddəsinin səkkizinci 
abzasını rəhbər tutaraq, Azərbaycan 
Respublikasının Nazirlər Kabineti qə-
rara alır:

Azərbaycan Respublikası Nazirlər 
Kabinetinin 2017-ci il 21 dekabr tarixli 
584 nömrəli Qərarı (Azərbaycan Res-
publikasının Qanunvericilik Toplusu, 

2017, № 12, maddə 253 (Cild I) ilə 
təsdiq edilmiş “Baza maliyyələşdirilmə-
sinin subyektləri olan elmi müəssisə və 
təşkilatların Siyahısı” aşağıdakı redak-
siyada verilsin (əlavə olunur).

Əli ƏSƏDOV, 
Azərbaycan Respublikasının  

Baş naziri

Qeyd: Qərara edilmiş əlavələrin tam mətni ilə www.nk.gov.az və www.xalqqazeti.com saytlarında tanış ola bilərsiniz.

